
Beberapa aspek jangkitan fluk darah Sanguinicola armata terhadap siput 

Gyraulus convexiusculus dan ikan kap kepala besar Aristichthys nobilis 

telah dijalankan. Di dalam kajian takungan jangkitan A. nobilis yang 

dijangkiti S. armata telah didedahkan kepada siput G. convexiusculus dan 

juvenil A. nobilis yang bebas daripada jangkitan. Kajian ini dijalankan bagi 

mengatasi masalah untuk mendapatkan sumber S. armata. Keputusan 

menunjukkan bahawa terdapat saling jangkitan di antara semua perumah 

terhadap S. armata. 

Kajian kedua menunjukkan S. armata telah menyerang bahagian kelenjar 

pencernaan G. convexiusculus dan tisu-tisu otot. Bilangan serkaria matang 

yang terdapat dalam seekor siput ialah 261 ± 4. Prevalen jangkitan S. 

armata terhadap G. convexiusculus ialah 90.59%. 

Kajian ketiga dijalankan dengan mendedahkan 10 individu serkaria kepada 

juvenil A. nobilis yang bebas daripada jangkitan. Keputusan menunjukkan 

majoriti fluk dewasa ditemui di bulbus arteriosus A. nobilis. Histopatologi tisu 

insang A. nobilis menunjukkan jangkitan fluk dewasa S. armata 

menyebabkan penebalan lengkung insang. 

Jangkitan telur menyebabkan penebalan tapak lamela insang primer, 

manakala lamela insang sekunder bercantum dan menghasilkan 

hiperplastik yang kronik. Telur bersista di insang pula telah dikelilingi oleh 

tisu-tisu fibrotik. Bilangan telur paling banyak terdapat di insang, diikuti oleh 

hepar, ginjal dan ventrikel jantung. 

Saiz telur S. armata paling panjang ditunjukkan pada bahagian insang, 

ginjal, hepar dan ventrikel jantung. Ujian-T Berpasangan menunjukkan 

terdapat perbezaan yang signifikan (P< 0.5) di antara bilangan telur di 

insang, hepar, ginjal dan jantung. Ujian Kruscal Wallis menunjukkan 

terdapat perbezaan yang signifikan (P< 0.05) di antara saiz telur S. armata 

di kawasan yang dijangkiti dengan hari ianya diukur. 

Kajian penembusan serkaria terhadap juvenil A. nobilis menunjukkan 

penembusan maksimum serkaria kepada A. nobilis berlaku pada selang 

masa 30 minit, 40 minit dan 3 jam. Bahagian badan juvenil A. nobilis yang 

paling banyak dijangkiti ialah sirip kaudal, abdomen dan pedunkal kaudal, 

manakala bahagian paling sedikit ialah operkulum. Ujian Kruscal Wallis 

menunjukkan kawasan penembusan pada ikan terdapat perbezaan yang 

signifikan (P<0.05) kecuali di operkulum. 

